
Uunga siunnersuut: Akiliisarfik Ilanngaassivik pillugu Inatsisartut inatsisaat nr. xx, xx. xx 

2019-imeersoq. 

(Aningaasaqarnermut Nunanilu Avannarlerni suleqatigiinnermut Naalakkersuisoq) 

 

Ajoqaaq ullumikkut tamaanga allaat killittoqartariaqalersimammat. Inuiaqatigiittut ullumikkut sumut 

killinnitta ajuusaarnartup ersiutaa orniginanngilluinnartoq tikikkatsigu.  

Atassummiik maanna tamaanga killissimanitta peqqutaa erseqqissumik eqqoriakannersinnaavarput, 

tassalu eqiterussipiluunernikuunerujussuup Akileraartarnermut Aqutsisoqarfiit 

Akiliisitsiniartarnermullu oqartussat eqqarsaatigalugit. Tassami akiliisitsiniartarneq eqqarsaatigalugu 

maanna illoqarfiit ilaminiinnai peqarmata, kommuniniillu tamassuminnga illuartitsisimaneq 

allaffissornikkut sipaarutaasinnaasutut isikkoqarniarnikuungaluaq Atassummiik taarusupparput 

ajunaarutaaginnarsimasutullusooq isikkoqartoq. 

Inoqarfippassuarni toqqaannartumik akileraaruserinermik akiliisitsiniartarnermillu sulialinnik 

suerutereernitta kingorna qernertuliorluni aningaasarsiornissaq tunissutitullusooq ilinikuuvoq, 

tassami nakkutiginissaqanngikkaani sumut atorami nammineq unneqqarilluni 

peqquneqanngikkaluarluni akiliiartornissaq isertitarisat sulinerup nalaani nalunaarutigiartuutaa 

piffissaq atoraanni.  

Tamakkortaannaaluunniimmi eqqarsaatigeriaraanni, pingaartuuvoq ilumut nalilersoqqissaassallugu 

maanna aaliangernissaq inuiaqatigiit aningaasaataanniik toqqaannaq arsaartuinikkut 

akiitsorpannguulersimasut malunnaatilimmik appariartulernissaat. Siuliani oqaatigeriikkattut, 

inoqarfippassuarni minnerni annernilu toqqaannartumik qanimut saaffiginniffissaarutsitsisimaneq 

illuanuttaaq saanneqarsinnaammat; kommunit ataani akileraartarnikkut sulisoqarnerata nalaani 

nammineq inoqarfinni sumiugaluarnersoq nakkutigisinnaaneqarnikuuvoq, inuussutissarsiortut 

sumuugaluunersoq qernertuliunnginnissaat pinaversaartissallugu. Tassami suminngaanneerfimmik 

sulisoqartillugu inoqatigut naluneq ajorpagut sulerineri, tassuunakkullu isertitaqarnerisa 

nakkutigineqarsinnaaneri eqaannerusumik pisinnaangaluarmata. 

Atassummiik erseqqissumik oqaatigerusupparput, Ilanngaassivik toqqammaviatigut ajunngitsumik 

siunertaqaraluartoq aningaasat annertussusiliussat naammaginavinngitsumik nalilerusunnarput, 

tassami soormi ilanngaassivimmi kisimiittunut aappariinnullu aningaasat annertussusiliunneqartut 

bankimi naatsorsueriaatsimik appasinnerussappat? Bankini qaammammut ilaqutariinnut 

minnerpaamik piumasaqaataasartoq 10.000 kr.-iusarpat inoqarfiillu ilaanni pisiassat 

akisunerarniaasaannguaasaarlutigit sumiippa siunnerfik?  



 
Atassummiik ilanngaassiviup pilersinneqarnissaaniik aallaqqaataaniilli siorna qiningaaffik 

aallartimmat, orniginartinnerujuaannarnikuuarput akileraartarnikkut aqutsisoqarfiit 

eqiterunneqarsimangaluarneri iluatsinngitsutut suaarutigeriarlugit sinerissamut 

siammarteqqinneqarnissai. 

Sineriapiluunersuatsinni takusinnaanngilluinnakkatsinni (ilaanarsinnaanngisatsinni) 

nakkutiginninniarneq eqaannerulersaannartigu qanimut inuit sullinneqartutut 

misigisinnaateqqilerlugit arsaartuinissamik siunnerfilimmik pilersitsinissamiik. 

Tamannalu pillugu Atassummiik saqqummiunneqartumiik allannguutissatut siunnersuummik 

tunniussaqarumavugut imatut isikkulimmik: 

 

“Uunga siunnersuut: Pisortanut akiitsut akilersinniarneqartarnerat 

pinaversaartinniarneqarnisaallu pillugit inatsisartut inatsisaata allannguutissaatut 

Inatsisartut inatsisaat nr.xx,xx.xx 2019-imeersoq (Kommuninut akileraartarnermut 

akiliisitsiniartarnermullu oqartussaaffiit utertinneqarnissaat).”  


